
 

 
 
 
 
 
 

Na osnovu čl. 18  i 24. Zakona o infrastrukturi prostornih podataka Federacije Bosne 
i Hercegovine („Službene novine Federacije BiH“, broj 55/21) Vijeće infrastrukture 
prostornih podataka Federacije Bosne i Hercegovine (u daljem tekstu: Vijeće IPP-a), 
na 50. sjednici održanoj dana 17.02.2026. godine, d o n o s i: 

ODLUKU 

O ODREĐIVANJU OPĆIH UVJETA ZA LICENCIRANJE PROSTORNIH 
PODATAKA ZA POTREBE INFRASTRUKTURE PROSTORNIH PODATAKA 

FEDERACIJE BOSNE I HERCEGOVINE  

 

I. OPĆE ODREDBE 

Član 1. 
(Predmet) 

Ovom odlukom o općim uvjetima za licenciranje prostornih podataka (u daljem 
tekstu: Odluka) određuju se: 

a. vrste licenci za prostorne podatke u okviru Infrastrukture prostornih podataka 
Federacije Bosne i Hercegovine (u daljem tekstu: IPP FBiH), 

b. načini standardiziranog označavanja licence (tekstualno i mašinski čitljivo), 
uključujući poveznicu/identifikator licence, 

c. standardi, kriteriji i uslovi za dodjelu, korištenje i ponovnu upotrebu licenci, 
d. obaveze subjekata infrastrukture prostornih podataka u pogledu 

označavanja, objavljivanja i upravljanja licencama, 
e. postupak određivanja i promjene licence, 
f. specifični zahtjevi za otvorene, komercijalne i ograničene načine korištenja 

podataka. 

Član 2. 
(Primjena) 

(1) Ova odluka primjenjuje se na sve subjekte infrastrukture prostornih podataka (u 
daljem tekstu: subjekti IPP), kao i na sve izvore prostornih podataka, 
metapodatke, mrežne usluge, Geoportal IPP FBiH i druga tehnička rješenja koja 
su dio IPP FBiH u smislu Zakona o infrastrukturi prostornih podataka Federacije 
Bosne i Hercegovine (u daljnjem tekstu: Zakon o IPP FBiH), te na sve korisnike 
koji pristupaju, koriste ili ponovno koriste prostorne podatke stavljene na 
raspolaganje putem IPP FBiH. 

(2) Ova odluka primjenjuje se i na prostorne podatke i usluge koje subjekti IPP FBiH 
stavljaju na raspolaganje putem vlastitih internet stranica, portala, repozitorija ili 
drugih tehničkih rješenja, kada su dio IPP FBiH u smislu Zakona o IPP FBiH. 

 
 



 

 
 
 
 
 
 

Član 3. 
(Pojmovi) 

Pojedini pojmovi korišteni u ovoj odluci imaju sljedeće značenje: 

a. Licenca - je pravni instrument kojim se utvrđuju uslovi korištenja prostornih 
podataka i usluga, 

b. Otvorena licenca - je licenca kojom se omogućava slobodno korištenje i 
ponovna upotreba podataka bez naknade, uz minimalna ograničenja, 

c. Prilagođena (ograničena) licenca - je licenca kojom se propisuju posebni 
uslovi korištenja podataka, uključujući ograničenje pristupa, svrhe i obima 
korištenja, zaštitu privatnosti, sigurnosti, zabranu redistribucije ili druge uslove, 

d. Komercijalna licenca - je licenca kojom se podaci stavljuju na raspolaganje uz 
naknadu ili pod posebnim ekonomskim uslovima korištenja, 

e. Creative Commons (CC) - je sistem otvorenih licenci najčešće korištenih 
zbog izuzetne lakoće korištenja, međunarodne prepoznatljivosti te sve većeg 
broja materijala dostupnih upravo pod ovim licencama, 

f. Ponovna upotreba podataka - je korištenje podataka od strane fizičkih ili 
pravnih osoba u svrhe različite od one za koju su podaci prvobitno prikupljeni, 
uključujući njihovo preuzimanje, skladištenje, analizu, kombinovanje s drugim 
skupovima podataka, objavljivanje, dijeljenje, distribuiranje, komercijalnu ili 
nekomercijalnu upotrebu, ili razvoj novih proizvoda i usluga zasnovanih na tim 
podacima. 

II. NAČELA, STANDARDI I PRINCIPI LICENCIRANJA 

Član 4. 
(Načelo transparentnosti) 

Sve licence moraju biti javno dostupne, jasno obrazložene i vidljive korisnicima, uz 
navođenje svih ograničenja na jasan i razumljiv način. 
 

Član 5. 
(Načelo interoperabilnosti) 

Subjekti IPP FBiH dužni su koristiti licence koje osiguravaju semantičku i pravnu 
interoperabilnost, posebno unutar evropskih standarda za otvorene podatke. 
 

Član 6. 
(Načelo proporcionalnosti) 

(1) Ograničenja korištenja podataka moraju biti razmjerna svrsi i zasnivati se na 
propisima koji ograničavaju pristup ili korištenje podataka. 

(2) U slučaju ograničenja, nadležni subjekt je dužan u metapodacima i uz skup 
podataka navesti pravni osnov i razloge ograničenja. 

 



 

 
 
 
 
 
 

Član 7. 
(Standardi označavanja licence) 

(1) Svaki skup podataka mora imati jasno definisanu i standardiziranu oznaku 
licence. 

(2) Standardizirana oznaka mora biti uključena: 
a. u metapodatke i kataloške/registarske softverske alate, 
b. na korisničkom interfejsu geoportala IPP FBiH i portalima Subjekata IPP 

FBiH, 
c. u dokumentaciji skupa podataka, 
d. u mrežnim servisima za podatke i metapodatke (WMS, WFS, WCS, API i 

drugi). 
 
III. KATEGORIJE I VRSTE LICENCI 

Član 8. 
(Opće kategorije licenci) 

U okviru IPP FBiH primjenjuju se sljedeće tri osnovne kategorije licenci: 
a. otvorene licence, 
b. prilagođene (ograničene) licence, 
c. komercijalne licence. 

 
Član 9. 

(Otvorene licence) 

(1) Otvorene licence omogućavaju: 
- besplatan pristup prostornim podacima i uslugama, 
- nesmetano korištenje, modifikaciju, distribuciju i ponovnu upotrebu. 

(2) Subjektima IPP FBiH preporučuju se za korištenje standardizovane otvorene 
licence tipa Creative Commons (CC). 

(3) Otvorena licenca mora biti jasno naznačena u metapodatkovnom zapisu i uz 
skup podataka, s obrazloženjem zašto je određena licenca odabrana. 

 
Član 10. 

(Prilagođene licence) 

(1) Prilagođena licenca, primjenjuje se kada postoje zakonski, sigurnosni, tehnički ili 
drugi opravdani razlozi koji zahtijevaju kontrolu korištenja podataka. 

(2) Prilagođene licence mogu uključivati: 
a. ograničenje pristupa određenim kategorijama korisnika, 
b. ograničenja o svrsi i obimu korištenja podataka, 
c. klauzule o zaštiti privatnosti, sigurnosti i zabrani redistribucije, 
d. zabranu komercijalnog korištenja, 
e. druge uslove u skladu sa zakonom koji izvorno uređuje dijeljenje prostornog 

podatka. 



 

 
 
 
 
 
 

(3) Prilagođene licence moraju biti obrazložene i usklađene s načelima 
proporcionalnosti i transparentnosti. 

 
Član 11. 

(Komercijalne licence) 

(1) Komercijalne licence, primjenjuju se na prostorne podatke i usluge za koje je 
nadležni subjekt IPP FBiH utvrdio da se mogu koristiti uz naknadu ili pod 
posebnim tržišnim uslovima. 

(2) Komercijalna licenca mora sadržavati: 
a. visinu naknade ili model obračuna, 
b. dozvoljene oblike korištenja, 
c. ograničenja distribucije, 
d. trajanje licence, 
e. obrazloženje o uporištu za komercijalno korištenje podataka, 
f. druge obaveze ugovornih strana. 

(3) Subjekti IPP mogu svojim aktom propisati da se pristup pojedinim prostornim 
podacima uslovljava plaćanjem odgovarajuće naknade. 

(4) Subjekti IPP FBiH dužni su osigurati usklađenost komercijalnih licenci s propisima 
o pristupu informacijama i drugim važećim propisima. 

 
Član 12. 

(Primjena općih uslova licenciranja ) 

(1) Puni naziv i oznaka licenci iz člana 8. ove odluke, njihove karakteristike, 
uključujući ograničenja javnog pristupa, uslove pristupa i korištenja, usklađenost, 
kao i detaljne upute i pojašnjenja za primjenu licenci, utvrđuju se u Općim 
uslovima licenciranja. 

(2) Opće uslove licenciranja Vijeće IPP-a usvaja i objavljuje, te ga javno čini 
dostupnim putem Geoportala IPP FBiH i internet stranice IPP FBiH najkasnije u 
roku od šest mjeseci od dana stupanja na snagu ove odluke. 

 
Član 13. 

(Hijerarhija i prioritet primjenjivanja licenci) 

Subjekti IPP FBiH dužni su primjenjivati licence iz člana 8. ove odluke prema 
sljedećem prioritetu: 

a. Otvorene licence kao primarni oblik licenciranja, 
b. Prilagođene licence samo kada postoje opravdani zakonski razlozi, 
c. Komercijalne licence za specifične slučajeve. 

 
 

 



 

 
 
 
 
 
 

IV. POSTUPAK UTVRĐIVANJA I PROMJENE LICENCE 

 
Član 14. 

(Određivanje licence) 

(1) Nadležni subjekt IPP FBiH određuje licencu za prostorne podatke i usluge koje 
stavlja na raspolaganje. 

(2) Pri određivanju licence obavezno se uzimaju u obzir: 

a. zakonski okvir, 
b. priroda i svrha podataka, 
c. potrebe javnosti i tržišta, 
d. sigurnosni aspekti, 
e. tehnički zahtjevi interoperabilnosti. 

(3) Prilikom određivanja licence, subjekti IPP FBiH dužni su primjenjivati licence u 
skladu sa članom 13. ove Odluke. 

 
Član 15. 

(Promjena licence) 

(1) Promjena licence može se izvršiti kada nastupe novi pravni, sigurnosni ili 
tehnički razlozi. 

(2) Promjena licence mora biti dokumentovana i objavljena na geoportalu IPP 
FBiH. 

(3) Postojeći korisnici moraju biti obaviješteni o promjeni licence, ako je ona 
relevantna za njihovo korištenje podataka. 

 

V. OBAVEZE SUBJEKATA IPP FBiH 

 
Član 16. 

(Objavljivanje licenci) 

Subjekti IPP FBiH dužni su objaviti sve licence uz prostorne podatke i usluge koje 
čine dio IPP FBiH. 
 

Član 17. 
(Održavanje i ažuriranje) 

Subjekti IPP FBiH dužni su redovno provjeravati usklađenost licenci s propisima, 
uključujući evropske standarde i ažurirati ih po potrebi. 

 
 






